RPS 7: Knorhoek se onpas gastehuis
Begin (aktuele aanknooppunt): 

Reguit lyne! Skoon lyne! Kaal, chroom en glas, en wees minimalisties in die versiering van jou huis. Dit is die tendens van ons dag. Dit is die mode.  Dit vra ‘n eetstel wat bestaan uit agt van alles, en die koppies moet ook agt van dieselfde wees. Ons koop dinge in stelle – dit pas bymekaar want dit is dieselfde. Gaste gebruik almal dieselfde soort teelepeltjies en eet uit dieselfde soort borde. Dit is finnesse! Dit is hoe dit hoort. Dit wil sê, totdat ek by Knorhoek skuins onderkant Simonsberg gekom het.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).
By Knorhoek se gastehuis staan sake anders. Elke eetgerei wat ek aan vat  en elke stuk waarop my oë val is verskillend.  Niks is dieselfde nie. Tog is die geheelprent nie een van ’n deurmekaarspul nie. Alles pas tog bymekaar, te midde van die ooglopende verskille. 

Die rede is dat die gasvrou die uniekheid van elke stuk dié van die ander stukke laat aansluit en ineenvloei. Die onpaar stukke kry sy by Muizenberg en Kalkbaai se straatwinkeltjies en ander rondloerplekkies waar die items nie maats het nie. Dan voeg sy hierdie onpaar stukke bymekaar digby Towerbos se restaurant. 

Skielik pas alles bymekaar en lyk dit net reg!  Hierdie gasvrou van Knorhoek weet hoe om onpaar dinge bymekaar te voeg en in ’n groter geheel te laat pas.

Bestemming (die doel en uitkomste): Aktuele preektema – raakpunte met die evangelie vir geloofsvorming:
· Verwonderd oor wat ek ervaar besef ek dit is Efesiers 4 en 1 Korinthiers 12 wat ek hier voor my uitgestal sien.  

· Die verskeidenheid en die andersheid van die dele van die kerk wat onder die een Hoof Jesus Christus verenig is in ‘n Geesgedrewe harmonie.  Een van gees, een van sin en een van siel.  

· Wat oënskynlik nie pas nie vorm onder die leiding van die Gees ‘n sinvolle geheel. 

· Die kernboodskap staan dadelik uit: Kom ons verryk mekaar en ons omgewing met hierdie waarheid van die (onpas) unieke onderdele wat help om die geheel tot ’n nuwe harmonie te omvorm.   

